MAONI YA MSEMAJI MKUU WA KAMBI RASMI YA UPINZANI BUNGENI MHESHIMIWA JAMES FRANCIS MBATIA (MB) KUHUSU UTEKELEZAJI WA BAJETI YA WIZARA KWA MWAKA 2018/19 NA MPANGO WA MAPATO NA MATUMIZI YA WIZARA YA UJENZI, UCHUKUZI NA MAWASILIANO KWA MWAKA WA FEDHA WA 2019/2020
(Yanatolewa chini ya Kanuni za Bunge, Kanuni ya 99(9), toleo la mwaka 2016)

I. UTANGULIZI

1. Mheshimiwa Spika,napenda kumshukuru Mwenyezi Mungu kwa kunipa afya na nguvu katika kipindi hiki kigumu sana katika ufanyaji wa siasa hasa kwa upande shindani na Chama Tawala na kuweka kusimama mbele ya hadhira hii ili kuwasilisha maoni ya Kambi Rasmi ya Upinzani kuhusu sekta nzima ya Ujenzi, Uchukuzi na Mawasiliano kwa mwaka wa fedha 2019/2020.
2. Mheshimiwa Spika, Kambi Rasmi ya Upinzani Bungeni kwa kushirikiana na wananchi wote wanaojali na kuheshimu utu wa mwanadamu; inapinga na kukemea kwa nguvu zote kitendo cha kinyama cha kumvamia na kumteka Kijana Mdude Nyagali ambaye mpaka sasa haijulikani kama yuko hai au ameuwawa.

3. Mheshimiwa Spika, Kwa kuwa kiti cha Spika kilitoa maelekezo kwa Serikali kuleta Bungeni haraka iwezekanavyo taarifa kamili kuhusu suala la kutekwa na kupelekwa kusikojulikana kwa kija huyo ambaye ni mkazi wa Vwawa-Mbozi;  Kambi Rasmi ya Upinzani inaitaka Serikali: mosi kutoa taarifa hiyo kwa mujibu wa maelekezo ya kiti; na pili kutoa hakikisho kwa wanandugu na watanzania wote kuhusu usalama wa kijana huyo na usalama wa watanzania wote kufuatia muendelezo wa matukio ya utekaji  hapa nchini. Aidha, Kambi Rasmi ya Upinzani Bungeni inasisitiza kwamba, kama kuna makosa yoyote yanayofanywa na mtu yeyote,  mamlaka pekee yenye uwezo wa kutoa adhabu ni mahakama na si vinginevyo,
4. Mheshimiwa Spika, baada ya kutoa utangulizi huo, sasa naomba kujielekeza katika hoja iliyo mbele yetu;
II. MAPITIO YA JUMLA  KUHUSU WIZARA
5. Mheshimiwa Spika, Wizara ya Ujenzi, Uchukuzi na Mawasiliano inajumuisha sekta kuu tatu ambazo ni Ujenzi, Uchukuzi na Mawasiliano. Kwa kila sekta mbali ya kusimamia Sera inayoendesha sekta hiyo, bali pia inasimamia Idara na taasisi zingine zilizopo katika sekta hiyo.

6. Mheshimiwa Spika, wizara ya  ujenzi, uchukuzi na mawasiliano kwa mwaka wa fedha 2016/17 na 2017/18 ndiyo wizara iliyokuwa na miradi ya kipaumbele katika mgawanyo wa bajeti ya maendeleo na hiyo ndiyo wizara iliyopewa sehemu kubwa ya fedha za walipa kodi. mwaka wa fedha  2016/17, Wizara ya Ujenzi, Uchukuzi na Mawasiliano – sekta ya Ujenzi fungu 98 iliidhinishiwa shilingi 2,176,204,557,000.00 kwa ajili ya utekelezaji wa miradi ya maendeleo. Sekta  ya uchukuzi fungu 62 ambayo iliidhinishiwa shilingi 2,495,814,130,000.00,  na sekta ya Mawasiliano fungu 68 zilitengwa jumla ya Shilingi 92,730,110,000.00 na hivyo kuifanya sekta nzima ya miundombinu kutengewa fedha za maendeleo jumla ya shilingi 4,764,748,797,000.00  kiasi hiki kilikuwa ni sawa na asilimia 40.3 ya bajeti nzima ya miradi ya maendeleo kwa mwaka huo ya shilingi bilioni 11,820.5
7.  Aidha, Mheshimiwa Spika, kwa mwaka 2017/18 Sekta ya Ujenzi fungu 98 imetengewa  jumla ya shilingi 2,411,026,062,496.00 kwa ajili ya miradi ya maendeleo ambayo ni ya kimkakati na isiyo ya kimkakati. Uchukuzi fungu 62, fedha za miradi ya maendeleo zilitengwa Shilingi 2,477,931,183,000.00  na fungu 68, mawasiliano zilitengwa jumla ya Shilingi 14,000,000,000  na hivyo kufanya bajeti nzima ya maendeleo kwa wizara hii kuwa shilingi 4,902,957,245,496.00. kiasi hicho kilikuwa ni sawa na asilimia 40.85 ya fedha zote za maendeleo kwenye bajeti ya Serikali ya  shilingi bilioni 11,999.6 

8. Mheshimiwa Spika, kwa mwaka huo wa fedha 2018/19 Sekta ya Ujenzi fungu 98 kwa miradi ya maendeleo ilitengewa jumla ya shilingi  1,822,093,269,360.00, Sekta ya uchukuzi fungu 62 kwa mwaka huo wa fedha zilitengwa jumla ya shilingi 2,300,739,000,000.00 kwa ajili ya kutekeleza miradi ya maendeleo, aidha kwa sekta ya Mawasiliano fungu 68 ilitengewa jumla ya shilingi  15,000,000,000.00 kwa ajili ya miradi ya maendeleo. Hivyo kufanya kuwa wizara kwa mwaka huo kutengewa fedha za miradi ya maendeleo yenye jumla ya shilingi 4,137,832,269,360.00 sawa na asilimia 34.46 ya bajeti nzima ya shilingi bilioni 12,007.3 matumizi kwa miradi ya Maendeleo kwa mwaka huo wa fedha.
9. Mheshimiwa Spika, kutokana na takwimu hizo ni rahisi sana kuona kuwa kwa kipindi cha miaka mitatu yaani  2016/17, 2017/18 na 2018/19  wizara hii imetengewa  jumla ya shilingi 13,805,538,311,856.00 au (trilioni 13.806).  Vyanzo vikuu vya fedha hizo vilikuwa ni mikopo ya masharti ya kibiashara na misaada ya kibajeti.

10. Mheshimiwa Spika, Kambi Rasmi ya Upinzani inapenda kupatiwa takwimu za ajira za kudumu au za muda zilizotokana na uwekezaji huo kwa kipindi tajwa hapo juu, ili watanzania waweze kupima kama fedha za walipa kodi zinaenda kwenye miradi ambayo inaleta matokeo chanya kwa watanzania wote au ni matokeo chanya kwa kundi fulani katika jamii ya watanzania.
III. SEKTA YA UJENZI

i. Sera ya Ujenzi

11. Mheshimiwa Spika, Tanzania ilitengeneza sera ya sekta ya ujenzi (the Construction Industry Policy (CIP) mwaka  2003  na kanuni zake za utekelezaji zilitolewa rasmi mwaka  2006.  Kwa mujibu wa wadau ni kuwa ni sehemu ndogo sana ya sera ndiyo ilikuwa inaweza kutumika kwa kulingana na mazingira halisi ya sekta yenyewe.

12. Mheshimiwa Spika,  mwaka  2016  sera hiyo ili husishwa na kupelekwa kwa wadau ili waweze kutoa maoni yao kabla ya sera hiyo kukamilika na kuanza kutumika rasmi. Lakini hadi hivi sasa tunapotoa maoni haya Sera ya tasnia ya Ujenzi bado haijatoka rasmi. Kambi Rasmi inataka kufahamu ni lini hasa sera hiyo itatolewa ili iweze kuwa mwongozo kwa tasnia hiyo ambayo kwa sasa tunaweza kusema kuwa inakabiliwa na changamoto kadhaa.

13. Mheshimiwa Spika, sera hii inaonesha kuwa  sehemu kubwa ya shughuli za kikandarasi inafanyika katika sekta isiyo rasmi, na takriban ya  asilimia 80 ya watanzania wanaishi maeneo ya vijijini. Majengo na miundombinu midogo midogo kwa wananchi wanaoishi katika maeneo hayo yanajengwa na sekta isiyo rasmi pia.

14. Mheshimiwa Spika, ni ukweli kwamba sekta ya ujenzi isiyo rasmi inahusisha kwa kiasi kikubwa  wananchi ambao hawana kinga mnyororo mzima wa uchumi; kama vile vibarua, vifaa vya ujenzi na mara zote sekta hii inafanyakazi kulingana na matakwa ya mteja
.

15. Mheshimiwa Spika, kwa mujibu wa Mpango wa pili wa miaka mitano uk.53 na 54 unaonesha kuwa sekta ya ujenzi hadi mwaka 2020 imewekewa lengo la kukua kwa kiwango cha  asilimia 9.6, mchango wa sekta  kwenye pato la taifa uwe ni 11.8% na sekta iweze kuchangia asilimia 3.7 ya ajira zote. Aidha makampuni ya ndani katika kupata kazi za ujenzi iwe ni asilimia 60 ya thamani ya jumla ya kazi ujenzi hapa nchini.

16. Mheshimiwa Spika, Kambi Rasmi ya Upinzani inataka kujua katika malengo hayo tuliyojiwekea hadi sasa tumeyatekeleza kwa kiwango gani?

17. Mheshimiwa Spika, kwa masikitiko makubwa ni kuwa, tulikuwa tunaingia katika uchumi wa gesi na tumeaminishwa hivyo na Serikali yetu na hadi kupelekea ujenzi wa Bomba la gesi kati ya Mtwara hadi Dar. Kwa mujibu wa wataalam wanasema bomba hilo linatumika kwa asilimia 6 tu ya uwezo wake. Jambo la ajabu ni kuwa mradi huo umepigwa chini na sasa tunakimbizana na Ujenzi wa Stiegler’s Gorge. Kambi Rasmi ya Upinzani inapata mashaka sana na umakini wetu katika kuhakikisha tunafikia uchumi wa kati.

18. Mheshimiwa Spika, kwa mujibu wa utafiti uliofanywa na  TACECA  (TANZANIA CIVIL ENGINEERING CONTRACTORS ASSOCIATION) unaonesha kuwa  masuala na mikakati mingi inayohitajika kwenye tasnia ya ujenzi na kuelezewa kwenye sera haiwezi kutekelezeka kama rasilimali hazikuwekewa mpango maalum wa upatikanaji. 

19.  Mheshimiwa Spika, maeneo ya msingi katika sera ambayo yalikuwa yanahitajika kutekelezwa kwa haraka ili tasnia iweze kubeba dhamana ya kuwa kiungo cha kuifanya Tanzania kuwa nchi ya uchumi viwanda na kipato cha kati ni kama ifuatavyo:-

a. Mikataba ya ujenzi kutayarishwa ikiwa na lengo la kuruhusu ushiriki mpana wa makandarasi wachanga/wadogo kuweza kushiriki na kushinda zabuni

b. Uanzishwaji na utekelezekaji wa mfuko wa maendeleo ya ujenzi (Operationalisation of the Construction Industry Development Fund (CIDF).

c. Uimarishaji wa taasisi zinazohusika na utungaji wa kanuni, utawala na usimamizi kwenye tasnia nzima ya ujenzi.

d. Kutokuwepo kwa mfumo wa uratibu toka utekelezaji wa program za kazi kulingana na matakwa ya sera the Implementation Action Programme for the Construction Industry Policy (IAP-CIP)

e. Kutokuwepo kwa mfumo wa uratibu utakavyofanyakazi  kati ya kamati tendaji iliyoundwa   na Wizara ya Ujenzi.

f. Ugomvi kati ya baraza la ujenzi(NCC) na Bodi za usajili wa wadau wa ujenzi kutokana na kutokuwepo kwa mfumo makini wa kutenganisha majukumu na miongozo ya kiutendaji baina yao.

20. Mheshimiwa Spika,  kuna madhaifu kama ambavyo yalibainishwa na TACECA ni kwamba; hakuna sheria au kanuni za kusimamia utekelezaji wa SERA;  Uwezo hafifu (fedha na Ujuzi) miongoni mwa taasisi za utekelezaji wa Sera ya ujenzi; Kutokuwepo kwa idara maalum ndani ya wizara kwa minajili ya sera ya ujenzi (CIP).

21. Mheshimiwa Spika, Kambi Rasmi ya Upinzani inamtaka Mheshimiwa Waziri alieleze Bunge ni kwa vipi mapungufu hayo ya kisera kama ambavyo yanajionesha yamefanyiwa kazi ili Tasnia ya Ujenzi iweze kukidhi malengo yake ya kisera?
ii. Wakala wa Majengo (TBA)

22. Mheshimiwa Spika, TBA ilianzishwa kwa madhumuni ya kuongeza ubora wa utoaji huduma kwa kutumia njia za kibiashara na uongozi bora wa fedha ili kuchangia katika ukuaji wa uchumi wa nchi kwa kupunguza gharama za uendeshaji , huduma bora ya makazi kwa Serikali na nyumba za gharama nafuu kwa Watumishi wa Umma na pia kutoa huduma bora ya Ushauri wa kwa Serikali. Wakala ilianzishwa Mei 2002 katika mujibu wa sheria mama ya Wakala Na. 30 ya mwaka 1997 kutokana na iliyokua Idara ya Majengo ndani ya Wizara ya Ujenzi (zamani iliyojulikana kama Wizara ya Miundombinu).
23. Mheshimiwa Spika, hivi karibuni kuna malalamiko mengi toka Serikali kutokana na utendaji usioridhika,  kama ifuatavyo; “Serikali imewaonya Wakala wa Majengo nchini (TBA) kutokana na kutumia gharama kubwa zisizolingana na thamani ya majengo huku wakichelewesha kukamilisha ujenzi kwa wakati. Onyo hilo lilitolewa na Waziri wa Elimu, Sayansi na Teknolojia, Joyce Ndalichako alipokuwa akikagua miradi ya Ujenzi wa vyumba vya madarasa, mabweni na maabara ya Chuo cha Ufundi Stadi (VETA) yanaoyojengwa na Wakala hao Wilayani Makete Waziri alibaini licha ya TBA kuchelewesha kukamilisha mradi huo ambao ulitakiwa kukamilika mwezi Oktoba mwaka jana, wametumia zaidi ya Shilingi milioni 637 kujenga nyumba nne zenye vyumba vitatu, gharama ambazo amesema hazilingani na thamani.”
24. Mheshimiwa Spika, sambamba na hilo pia kuna malalamiko yaliyotolewa na Naibu Waziri wa Fefha na Mipango. Dkt. Ashatu Kijaji, kuhusu utendaji wa TBA kuwa;  “ ameiagiza Wakala wa majengo Tanzania-TBA, kutekeleza kwa wakati mradi wa ujenzi wa Ofisi ya Halmashauri ya Mji wa Kasulu Mkoani Kigoma ili kuiepusha Serikali kutumia fedha nyingi kutokana na kuongezeka kwa gharama za miradi husika kunakotokana na ucheleweshwaji huo. Ofisi mpya za Halmashauri ya Mji wa Kasulu zinazojengwa na Serikali kwa zaidi ya shilingi bilioni 2.5 na kutaarifiwa kuwa TBA, wamechelewa kuanza ujenzi huo kwa zaidi ya miezi 12 wakati fedha zilikwisha tolewa na Serikali”.
25. Mheshimiwa Spika, Kambi Rasmi ya Upinzani inasema kuwa tatizo hilo linatokana na ukweli kwamba TBA wanapewa na kwa kulazimishwa kufanya kazi za Serikali bila ya wao kuingia kwenye mfumo rasmi wa manunuzi wakati uwezo wao kufanyakazi ni mdogo. Jambo hili linaondoa dhana nzima ya utawala bora katika kuleta ushindani kwenye utendaji Serikalini. Hili ni tatizo kubwa sana. 
26. Mheshimiwa Spika, hotuba ya Mheshimiwa Waziri kwa mwaka 2018/19 aya ya 94 uk wa 49 inasema kuwa TBA imeendelea kutekeleza miradi ya ubunifu na ujenzi (Design and Build) ambayo inatekelezwa nje ya bajeti. Miradi hii ni kutoka katika Wizara, Idara na Taasisi za Serikali (MDAs). Pia wakala una jumla ya miradi 90 ya design and Build inayotekelezwa ambayo ina thamani ya jumla ya shilingi 154,974,576,390.26.

27. Mheshimiwa Spika, Kambi Rasmi ya Upinzani inapenda kufahamu hiyo miradi inayotoka wizara na katika idara na taasisi za Serikali inaletwa tu kwa TBA kama zawadi au kuna utaratibu wa kufuata sheria ya manunuzi unafanyika, kama utaratibu haufanyiki ni hatua gani za kinidhamu wa wahusika zinachukuliwa?

28. Mheshimiwa Spika, aidha, taarifa inaonesha kuwa TBA inahudumia miradi 90 ya design & Build kwa nchi nzima, hii ni miradi mingi sana na kwa hali ya kawaida si rahisi thamani ya fedha ikaonekana kwa taasisi moja kuwa na idadi kubwa ya miradi kama hiyo. Hivyo basi Kambi Rasmi ya Upinzani inataka kufahamu, kwa utaratibu huu wa kurundika miradi kwa taasisi moja ya Serikali. Sekta binafsi itapata wapi kazi za kufanya katika tasnia ya ujenzi?
29. Mheshimiwa Spika, kutokana na hali halisi ya Raslimali watu na raslimali vifaa ni dhahiri kwamba TBA ina sub contract kazi hizo kwa wakandarasi wengine. Jambo hili linapelekea  ubora wa kazi kuwa hafifu kutokana na ukweli kwamba kazi itafanyika ili mradi imefanyika na sio kufanyika ili kukidhi viwango vinavyohitajika. 

30. Mheshimiwa Spika, rejea mapendekezo ya Kamati ya Bunge ya Utawala na Serikali za Mitaa iliyotolewa Mwezi Januari 2019 kwamba; 
“Ofisi ya Rais Tamisemi irejee mikataba yote ambayo Serikali imeingia na TBA kuhusu ujenzi na  ukarabati  wa shule kongwe, na iwapo itabaini kasoro za utekelezaji basi hatua stahiki zichukuliwe ikiwa ni pamoja na kusitisha au kuvunja mkataba kwa mujibu wa sheria.”
31. Mheshimiwa Spika, Kambi Rasmi ya Upinzani inaona kuwa TBA inatatizo kubwa sana na tatizo hilo sio kama kwamba limeanza leo au jana bali ni la muda mrefu sana, hivyo ni muda mwafaka kurejea utendaji wake wa kazi kisheria ili kudhibiti  na kuondoa ukiritimba wa taasisi hiyo.
32. Mheshimiwa Spika, katika mpango wa maendeleo kwa mwaka wa fedha 2018/19, Serikali ilitenga jumla ya shilingi bilioni 17.45 kwa lengo la ujenzi  na ukarabati wa nyumba kwa ajili ya makazi ya Viongozi na watumishi wa Serikali pamoja na majengo ya Serikali. Ikiwa na vipaumbele ujenzi wa nyumba za viongozi Dodoma na Mikoani pamoja na ujenzi wa nyumba za Majaji.
33. Mheshimiwa Spika, kabla sijatoa mtazamo wa Kambi kwa jambo hili, naomba kurejea hoja yangu niliyoitoa hapa Bungeni tarehe 17 Mei,2016 kuhusuiana na suala zima la nyumba za Serikali zilizouzwa;

“Mheshimiwa Spika, wakala huyu wa majengo ndiye mhusika mkuu katika kuhakikisha nyumba za Serikali zinakuwa katika hali nzuri kwa watumishi wa serikali kuishi. Katika muktadha huo kambi Rasmi ya Upinzani  inalikumbusha Bunge kwamba, kati ya mwaka 2002 mpaka 2004  Serikali iliuza nyumba  zipatazo 7,921 na mpaka  mwaka 2008 Serikali ilikuwa imejenga nyumba 650 tu. 

Mheshimiwa Spika, katika biashara hiyo kwa kuuza zilizokuwa mali ya Tawala za Mikoa na Serikali za Mitaa (Tamisemi),Serikali ilipata Sh. 252,603,000/- sasa inahitaji kusaka  nyumba  zaidi ya mara dufu ya kiasi hicho kujenga nyumba za fidia. Kwa mujibu wa taarifa ya utekelezaji wa maazimio ya Bunge juu ya uuzaji wa nyumba za serikali kinyume cha taratibu, serikali itatumia Sh. 677,606,000/- kujenga nyumba mpya ili zirejeshwe kwa Tamisemi, Rejea taarifa ya Serikali Bungeni tarehe 25 April 2008.

Mheshimiwa Spika, Kwa vile hata wale waliouziwa nyumba hizo, kuna taarifa kati yao wapo walioziuza na kujipatia faida kubwa kinyume na mikataba ya mauzo hayo, KRUB inapendekeza wanyang’anywe nyumba hizo kwa kukiuka mikataba na malengo ya mauzo.

Mheshimiwa Spika, Kumbukumbu za taarifa rasmi za Bunge zinaonesha kwamba Serikali ilitoa taarifa ndani ya Bunge hili kuwa, kuna Kamati iliundwa kuchunguza mchakato wa mauzo ya Nyumba za Serikali na Kamati hiyo ilitegemewa kumaliza kazi mwezi Februari, 2007, lakini hadi Bunge la tisa na Bunge la Kumi linamaliza uhai wake hakuna taarifa iliyotolewa na Serikali. KRUB, inaitaka serikali ya awamu ya tano irejeshe nyumba hizo”.

34. Mheshimiwa Spika, mbali na Serikali kushindwa kutekeleza azimio la Bunge la kurejeshwa nyumba hizo na pia Waheshimiwa mbalimbali wameishatoa hisia zao kuhusiana na kurejeshwa kwa nyumba hizo. Kambi Rasmi ya Upinzani inarudia tena kuitaka Serikali ya awamu ya Tano kuzirejesha nyumba za Serikali ambazo kwa kiasi kikubwa zilitolewa kwa watu ambao hawakustahili na zoezi zima liligubikwa na rushwa na upendeleo mkubwa wa kiundugu na uchafu mwingine wa aina hiyo.

35. Mheshimiwa Spika, kwa kuwa awamu ya tano ni serikali ya kunyosha nchi itakuwa vyema kunyoosha pale ambapo zoezi la uuzwaji nyumba za Serikali na wahusika walioendesha zoezi hilo kuchukuliwa hatua za kinidhamu na kisheria. KRUB inauliza ni lini TAKUKURU itachukua nafasi yake katika hili?

36. Mheshimiwa Spika, ukisoma hotuba ya Mheshimiwa Waziri iliyosomwa hapa Bungeni mwezi April, 2018 Uk.191 aya ya 365 inasema kuwa; “ Jumla ya shilingi 1,864,991,280,426.00 za fungu 98 (Ujenzi) zinajumuisha shilingi 42,898,011,066.00 kwa ajili ya matumizi ya kawaida ambapo shilingi 31,075,545,000.00 ni za mishahara na shilingi 11,822,466,066.00 ni matumizi mengineyo. Bajeti ya maendeleo ni shilingi 1,822,093,269,360.00”.
37. Mheshimiwa Spika, ukisoma randama iliyotolewa mwezi March, 2019 uk.6 aya ya 5.3  inasema kuwa “ kwa mwaka wa fedha 2018/19 wizara fungu 98-Ujenzi ilitengewa shilingi 1,976,442,353,141.38  kwa ajili ya utekelezaji wa miradi ya Maendeleo, kati ya fedha hizo, fedha za ndani ni shilingi 1,540,514,754,141.38 na za nje ni shilingi 435,927,599,000.00

38. Mheshimiwa Spika, kwa kuangalia takwimu hizo za fedha za miradi ya maendeleo kuna tofauti ya shilingi 154,349,083,781.38. Kiasi hiki cha shilingi bilioni 154.349,  sio fedha ndogo, hivyo basi, KAMBI Rasmi inataka kupatiwa ufafanuzi juu ya tofauti hiyo ya fedha.
39. Mheshimiwa Spika, kwa mwaka wa fedha 2019/20 sekta ya ujenzi inaomba kuidhinishiwa jumla ya shilingi 1,204,037,604,268.00 kwa ajili ya miradi ya maendeleo, kati ya fedha hizo shilingi 900,000,000,000.00 ni fedha za ndani na zilizobakia shilingi 304,037,604,268.00 ni fedha za nje.
IV. SEKTA YA UCHUKUZI
40. Mheshimiwa Spika, kama ilivyo kwenye sekta ya ujenzi sekta hii ya uchukuzi ina husisha, usafirishaji wa njia ya anga, njia ya baharini na maziwa, njia ya reli na  njia ya barabara. Aidha, kuna mamlaka za udhibiti  pamoja na wakati wa huduma kwa baadhi ya tasnia  kwa njia hizo tajwa za uchukuzi na usafirishaji.

41. Mheshimiwa Spika, kwa mwaka wa fedha 2018/19 sekta ya uchukuzi ilitengewa jumla ya shilingi 2,300,739,000,000.00 kama fedha za kutekeza miradi ya maendeleo, lakini hadi mwezi February 2019 zilipokelewa shilingi 391,161,650,000.00 sawa na asilimia 17 tu ya fedha zote zilizokuwa zimetengwa kwa maendeleo. Aidha Randama inaonesha kuwa kuna fedha zilizokuwa zimebakia kwenye  Akaunti ya Amana kwa ajili ya utekelezaji wa miradi iliyokuwepo na hivyo kufanya fedha za maendeleo kuwa shilingi 947,722,663,252.62
42. Mheshimiwa Spika, katika fedha hizo miradi iliyopewa fedha ni Ununuzi wa ndege, ukarabati wa reli ya Tanga-Arusha jumla ya shilingi milioni 6,000.00, ukarabati na ujenzi wa meli katika maziwa jumla ya shilingi milioni 3,068.61 na ununuzi wa vifaa vya hali ya hewa shilingi milioni 6,084.98
43. Mheshimiwa Spika, Kambi Rasmi ya Upinzani inasema kuwa ni muda mwafaka sasa tupange kulingana na uwezo wetu, kitendo cha kupanga kutumia shilingi trilioni 2.3 na tunapata shilingi bilioni 391.26 ni hadaa kubwa sana kwa Bunge na wananchi. Je tutaendelea kufanya hadaa za namna hii hadi lini?
i. Usafiri na Uchukuzi kwa njia ya Anga.
a. Udhibiti wa Usalama wa Usafiri wa anga-TCAA unahusisha ukaguzi wa viwanja vya ndege ili vikidhi ubora na usalama wa kimataifa kwa ndege na abiria. Hivyo mamlaka hii ndio muwajibikaji wa miundombinu yote ya kiusalama kama vile Rada za kuongozea ndege, mifumo ya uokozi pale inapotokea ajali au tukio lolote ambalo halikutarajiwa n.k.

b. Huduma za viwanja vya ndege-
44. Mheshimiwa Spika, uboreshaji wa miundombinu ya viwanja ili kuongeza ushindani na kupunguza gharama za usafiri wa anga hapa nchini. Huduma zinazotolewa katika viwanja vya ndege ni pamoja na miziggo (Cargo handling), wasafiri (Passengers handling), huduma ya chakula (Catering), mfumo wa kukata tiketi (Booking system) na kazi nyingine. 
45. Mheshimiwa Spika, fursa zingine katika kuhakikisha huduma za viwanja vyetu vinakuwa shindani ni pamoja na kuhakikisha huduma za fedha zinapatikana kwa muda wote, ujenzi wa “shopping malls” kwenye maeneo jirani na viwanja vyetu vya ndege sambamba na kuwa na mahotel ya kisasa kwa ajili ya wasafiri/abiria ambao wanakuja au kuondoka hapa kwetu kutokea mikoa mbalimbali. Hoja hapa ni je tuna mipango hiyo au tunaboresha viwanja tu bila kuwa boresha huduma zingine ambazo zitatoa ajira za kudumu kwa watanzania?

c. Wakala wa ndege za Serikali(TGFA)

46. Mheshimiwa Spika, wakala huyu ndiye mwenye jukumu la kusimamia na kuendesha ndege ambazo zinasafirisha viongozi wa kitaifa wa Serikali. Kwa mwaka wa fedha 2018/19 wakala ulikuwa na malengo ya kuimarisha na kuboresha huduma za usafiri wa anga kwa viongozi wakuu wan chi kwa kuifanyia matengenezo ndege moja aina ya Fokker 50. Kwa mwaka wa fedha 2018/19 iliidhinishiwa na na hadi February 2019 ilikwishapewa kiasi cha Shiling milioni 2,313.16

47. Mheshimiwa Spika, kwa kuwa inaonesha kuwa wakala wa Ndege za Serikali(TGFA) ndio mwenye jukumu pia la kufanya mchakato mzima wa manunuzi ya ndege zote za Serikali. Na tukumbuke kwamba ndege zote ambazo zimenunuliwa katika kipindi cha Serikali ya awamu ya tano ni ndege za Serikali bali zimekodishwa kwa Kampuni ya Ndege ya Tanzania (ATCL) ili ifanye biashara zake. Hii ni kutokana na sababu kuwa Kampuni hiyo ilikuwa nab ado inadaiwa madeni makubwa na taasisi mbalimbali za nje kutokana na huduma ambazo taasisi hizo zilitoa kwa Kampuni yetu ya Ndege (ATCL) miaka ya nyuma.
48. Mheshimiwa Spika, kwa muktadha huo mchakato mzima na manunuzi ya ndege zote zilizonunuliwa na Serikali umefanywa na Wakala wa Ndege  za Serikali kwa kushirikiana kwa karibu na Wizara ya Ujenzi, Uchukuzi na Mawasiliano.
49. Mheshimiwa Spika, ni jambo la kustua kwamba kwa tangazo la Serikali-(Government notice) namba 252 ya tarehe 8Juni ya mwaka 2018, kuwa wakala huyo na majukumu yake yanahamishiwa Ofisi ya Rais Ikulu kutoka Wizara ya Ujenzi, Uchukuzi na Mawasiliano. Katika kutimiza majuku yake kwa mwaka 2019 wakala inatakiwa kutimiza yafuatayo:
i. Kusimamia mikataba ya ukodishwaji wa ndege kwa kampuni ya ndege ya Taifa(ATCL);

ii. Kufanya matengenezo na ununuzi wa vipuri vya ndege za Serikali- Maana yake ni ndege zote zilizonunuliwa katika awamu ya tano;
iii. Kufanya ukarabati wa karakana ya ndege za Serikali;

iv. Kulipia gharama za bima za ndege;

v. Kugharamia uendeshaji wa ofisi na kulipia gharama za mafuta ya ndege.

50. Mheshimiwa Spika, kwa kila kazi zilizotajwa ambazo kwa njia moja au nyingine zimehamia Ikulu, ni sawa na kabisa na kile kilichokuwa kinatokea kwenye suala la IPTL wakati wa kununua mafuta ya mitambo ambapo TANESCO haikuwa na sauti bali Wizara ndiyo ilikuwa imeshika hatamu, na kilichokuwa kinatokea kwenye hilo kila mtu anafahamu.

51. Mheshimiwa Spika, katika “Corporate Strategic Plan”ya ATCL kuna kitu kinaitwa Kilimanjaro Maintenance Facility (KIMAFA) na kimetengewa budget na katika majukumu ya TGFA ni pamoja na kufanya ukarabati wa karakana ya ndege za Serikali ambazo pia ni pamoja na ndege mpya za ATCL.
52. Mheshimiwa Spika, Kambi Rasmi ya Upinzani inaiasa Serikali kuangalia kwa makini uamuzi unaofanywa na Serikali wa kuhamisha wakala huu kutoka wizara ya Ujenzi, Uchukuzi na Mawasiliano ni jambo la hatari sana kwa matumizi ya hela za walipa kodi.
i. Huduma za Usafiri wa anga- ATCL
53. Mheshimiwa Spika, kwa mujibu wa taarifa ilivyowasilshwa na Mwenyekiti wa kamati ya Bunge ya  PIC - kuhusu ATCL alisema kwa kipindi cha miaka mitatu mfululizo kuanzia mwaka 2014/2015 ATCL ilipata hasara ya Sh bilioni 94.3 na mwaka 2015/2016 ilipata hasara ya Sh bilioni 109.2 na mwaka 2016/2017 ilipata hasara ya Sh bilioni 113.7 na huo ndio ukweli Wakati huo huo, Mkurugenzi Mtendaji wa ATCL, Ladislaus Matindi.akizungumza wakati akijadiliana na mawakala wa shirika hilo, alisema kuwa mapato ya kampuni hiyo yalipanda kutoka Sh milioni 700 kwa mwaka 2016 hadi kufikia Sh bilioni 4.5 kwa mwaka 2017. Pia, hasara zimepungua kutoka shilingi bilioni 14 mwaka 2016 hadi shilingi bilioni 4.3.
54. Mheshimiwa Spika, Kambi Rasmi ya Upinzani inataka kufahamu hilo ongezeko la mapato kama lilivyotolewa na Mheshimiwa Waziri limefikia hapo kwa kutumia gharama kiasi gani? Ni muhimu Bunge likawa na taarifa sahihi kuhusu utendaji wa Kampuni hiyo.

55. Mheshimiwa Spika, kwa kawaida tunaposema mapato maana yake ni fedha zote zilizokusanywa bila ya kuangalia gharama zilizotumika ni kiasi gani katika makusanyo hayo. Hivyo basi kwa msingi huo ni dhahiri kuwa tutaendelea kuwaaminisha watanzania kuwa tunafanya vizuri kwa mapato kuongezeka lakini bila ya kuangalia mapato hayo yako kwenye mizania na matumizi au gharama za uendeshaji?

56. Mheshimiwa Spika, kwa mujibu wa taarifa ya PIC ni kwamba “Katika kipindi hicho kilichofanyiwa kazi na Kamati ya Bunge  matumizi yaliongezeka kwa kiwango cha juu kulinganisha na mapato yaliyopatikana na hali hiyo ikiendelea hivyo uhai wa kampuni hiyo utakuwa shakani. Kambi Rasmi ya Upinzani inaitaka Serikali itakapokuwa inatoa taarifa kuhusu utendaji wa shirika hilo iwe wazi zaidi kwa kulinganisha mapato na gharama za uendeshaji ili tupime kama tuko kwenye upande wa faida au hasara  katika uendeshaji wa shirika hilo.
57. Mheshimiwa Spika,ni bahati mbaya sana kuwa ATCL inao watendaji  wanye ujuzi na uzoefu lakini inaingiliwa sana kiutendaji na maamuzi kutoka juu ambayo yanatolewa na watu wasiokuwa na utaalam wa biashara ya uendeshaji usafiri wa anga na pia wasiokuwa na utaalam wa kiufundi kuhusu ndege na mwisho wa siku wataalam wetu wanashindwa kuwa huru kutumia utaalam wao.

58. Mheshimiwa Spika, ni ukweli kwamba tunapozungumzia mwenendo wa shirika letu la ndege ni kwa masilahi mapana ya Nchi yetu kuona shirika linafanya kazi zake kwa weledi na hatimae kutengeneza faida, Kambi rasmi Bungeni kwa masikitiko makubwa Serikali ya awamu ya tano imeweka pamba masikioni na kupuuza ushauri tunaendelea kuutoa kuhusiana na shirika la ATCL. Ukipitia ripoti ya kamati ya PIC ya mwezi January imesema wazi kuwa kukosekana sera madhubuti na mpango mkakati ndio kunapelekea utendaji usiridhisha kwa shirika la ATCL, aidha ukipitia ripoti ya CAG iliyowasilishwa Bungeni hivi karibuni inaonesha miongoni mwa makapuni yaliyo katika hali mbaya kifedha ni ATCL na TTCL (ukurasa (19 au 21 ripoti ya PIC) Tulisema bajeti 2015/16 vile vile 20116/17 na pia 2017/18 shirika linahitaji wataalamu huru kusimamia shirika ili liendeshwe kwa mafanikio na faida maana yake hata ununuwaji wa ndenge ungefanyika kwa mujibu wa mahitaji.
59. Mheshimiwa Spika, ukichua mfano wa Kenya Airways miaka mitatu mfululizo inaripoti hasara 2015/16 ya $252 milioni, 6.1 bilion Kenya shillings 2017 na mwaka 2018 hasara ikawa 4.035 bilioni shillings, vile vile Qatar mwaka 2018 nao wameripoti hasara ya $69 milioni miezi 12 iliyopita hii inatokana na ukweli kwamba ushindani ni mkubwa katika biashara, Emirate Airways na Ethiopian Airline wameripoti faida 2018 lakini imeshuka ukilinganisha na mwaka 2017.
60. Mheshimiwa Spika, wahenga wanasema KAWIYA UFIKE KULIKO KUHARAKIA UKAISHIA NJIANI. Kambi Rasmi ya Upinzani inapenda kuishauri Serikali kutafakari upya kuwa kuna umuhimu mkubwa wa  kutafutwa wataalamu huru kilisimamia shirika letu ili liweze kujiendesha kwa faida hasa ukuzingatia tayari ndege zishanunuliwa tusiendelee kufanya makosa na kulibebesha taifa hasara kwani gharama zote za uwendeshaji zinatoka Serikalini hii inapelekea huduma nyingi za kijamii kusimama kwasababu fedha nyingi zinahudumia ATCL ukizingatia kuwa hatukuwa na uhitaji wa kununua Boing 787-8 dreamliner kwa sasa.
ii. Usafiri na usafirishaji wa Reli

61. Mheshimiwa Spika, kwa Tanzania tuna mashirika mawili ambayo yanatoa huduma za usafiri na usafirishaji kwa njia ya Reli, mashirika hayo ni Shirika la Reli Tanzania (TRL) na Mamlaka ya Reli  ya Tanzania na Zambia (TAZARA) na pia kwa maeneo mengine ambayo reli ilianzia kule na sasa hivi maeneo hayo yako kwenye mkakati wa kufufuliwa upya ili yafanye kazi .
62. Mheshimiwa Spika, historia ya Reli imeanzia mbali sana na hii ndiyo historia yenyewe;

63. Mheshimiwa Spika,reli ya kwanza kabisa kujengwa hapa nchini ni ile ya Usambara (Usambara-Railway). Reli hii ilijengwa baada ya kuanzishwa kwa kampuni moja ya reli mwaka 1891 ikiwa na dhamira ya kuiunganisha bandari ya Tanga katika Bahari ya Hindi na Ziwa Nyanza (Ziwa Victoria) kupitia kusini mwa Milima ya Usambara. Wahusika walipanga kwamba reli hiyo iwe na geji 1,000mm (futi 3 na inchi 3 3⁄8). Tangu Juni 1893 ujenzi wa reli hiyo ukaendelea kuanzia Tanga kwenda bara.

64. Mheshimiwa Spika,baada ya hapo reli hiyo ikawa chini ya Shirika la Reli la Kijerumani lililofahamika zaidi kama Ostafrikanische Eisenbahngesellschaft (East African Railway Cooperation), kampuni ambayo ilikuwa imeundwa ili kujenga na kuendesha Reli ya Kati ya Tanganyika (Zentralbahn) kutoka Dar es Salaam hadi Kigoma. Kati ya Pongwe na Ngommi kwenye Reli ya Usambara kulikuwa na michepuko miwili (double hairpin turn). Mnamo Septemba 26, 1911 reli hiyo ilifika Moshi kwenye Mlima Kilimanjaro ukiwa ni umbali wa kilometa 351.4 kutoka Bandari ya Tanga. Safari kwenye njia hiyo zilianza Oktoba 4, 1911 na uzinduzi rasmi ulifanyika Februari 7, 1912. Mwaka 1914 treni moja ilifanya safari kati ya Tanga na Buiko na kurejea kila siku na kwa siku mbili kwa wiki safari zilifanyika kati ya Tanga na Moshi.

65. Mheshimiwa Spika, Kuanzia Juni 4, 1912 – Mei 12, 1913 reli hiyo ikaitwa Reli ya Kaskazini (Nordbahn - Northern Railway) kwa kipindi kifupi. Mipango ya kuiendeleza reli hiyo hadi Arusha ilikuwa inafanywa na fedha tayari zilikuwa zimetolewa lakini haikuweza kujengwa kutokana na kuanza kwa Vita Kuu ya Kwanza ya Dunia. Waingereza walipoanza kuitawala Tanganyika wakaamua kuiunganisha Reli ya Usambara kati ya Moshi na Voi na ile Reli ya Uganda nchini Kenya na kuiongezea mwaka 1929 hadi katika kituo chake cha sasa cha Arusha
. 


66. Mheshimiwa Spika, reli nyingine kujengwa ni Reli ya Kusini  iliyokuwa na urefu wa kilometa 275 ikitoka Masasi, Lukuledi, Nachingwea Nangana, Mkwera, Mtama, Mtua Narunyu Mashamba ya Mkone,Mkwaya, Mingoyo, Lindi,Kilindu, Nyamgamara, Mpapua,Namgongoni,Mikindani, Ufukoni hadi bandari ya Mtwara. Pia ilikuwa na mchepuo mwingine wa kwenda Lindi wa uwa urefu wa kilometa 18 uliojengwa mwaka 1921 kwenye mashamba ya Mkonge ya Narunyu. Sababu kubwa ya ujenzi wa Reli hiyo ilikuwa ni mradi mkubwa wa kilimo cha Karanga(Tanganyika Groundnut Scheme,) uliokuwa ukiendeshwa Nachingwea, hivyo kurahisisha usafirishaji wa bidhaa kutoka kiwandani hadi bandarini Mtwara ikalazimu uwepo wa usafiri wenye uhakika wa Reli
. 

67. Mheshimiwa Spika, Kumbukumbu zinaonesha kuwa train hiyo iliyokuwa inafanya kazi kati ya Masasi na Mtwara hadi mwaka 1949 ilikuwa inafanya kazi zake.

68. Mheshimiwa Spika, kutokana na matatizo mbalimbali ya uzalishaji wa Mradi wa Karanga, bahati mbaya Mwaka mmoja  baada ya kupata uhuru Reli ya Kusini (Southern Line) Masasi  hadi Mtwara Bandarini iling'olewa kutokana na kuamini  kuwa reli ilikuwa ni mradi isiyo na tija kwa wananchi na taifa kwa ujumla (white elephant). Leo hii serikali inafikiria kujenga reli hukohuko Kusini kwenye Ukanda wa Kusini, "The Mtwara Development Corridor."
69. Mheshimiwa Spika, Kambi Rasmi ya Upinzani inasema Tanzania itaendelea kuwa hapa tulipo kutokana na ukweli kwamba viongozi wetu kutojipa muda wa kufanya tafakuri kwa miradi ambayo imeanzishwa na watangulizi wao na kuona walikuwa wanalenga nini hasa katika uanzishwaji wa miradi hiyo.

70. Mheshimiwa Spika, Kambi Rasmi ya Upinzani imetoa historia hiyo kuwakumbusha kuwa Reli mbali ya kubeba abiria lakini inatakiwa kuwa na jicho la kibiashara ambalo ndilo linafanya Reli iwe endelevu, sasa ujenzi wa SGR kwenda mwanza kabla ya kuwahi kuipeleka kigoma ili kubeba mzigo mkubwa wa madini ya Copper kutoka DRC na pia kuangalia ni jinsi gani Mradi wa Nickel kule Kabanga ungeongeza manufaa kwa shirika la Reli katika kujiendesha kwa faida. Kama hayo hayakuangaliwa kwa makini, mradi huu unaweza kuwa ni “white Elephant”. Tukumbuke kuwa Rais mpya wa DRC tayari amekwishaingia makubaliano na Rais Uhuru Kenyata ili kutumia Bandari ya Mombasa na Reli yao, kwa maana kuwa ili kitu “coalition of the Willing” tayari DRC imeishaingizwa.
71. Mheshimiwa Spika, katika bajeti iliyotengwa kwenye Sekta ya Uchukuzi kwa mwaka wa fedha 2019/20 kwa miradi ya Maendeleo ya shilingi 3,543,722,242,895.00 kati ya fedha hizo shilingi 2,947,722,242,895.00 sawa na asilimia 81.22 ya fedha zote za bajeti ya maendeleo ni kwa ajili kuimarisha reli hapa nchini. Hili ni jambo zuri kama fedha hizo zitatolewa, kwani kumbukumbu kwa mwaka 2018/19 ambapo kati ya trilioni 2.3 zilitolewa asilimia 17 tu.
iii. Mamlaka ya Usimamizi wa Bandari Tanzania (TPA)
72. Mheshimiwa Spika,Tanzania imebahatika kuwa na ukanda mrefu  wa  bahari kuu na  pia  kuwa  nchi  inayoweza  kuhudumia mataifa  ambayo  Kijiografia  hazijapakana  na  Bahari  na hivyo  kuwa  kitovu  cha  biashara  katika  ukanda  huu  kama ilivyo Dubai, Singapore na  Hongkong  kwani imepakana na nchi sita zisizokuwa  na Bandari.
73. Mheshimiwa Spika, Bandari  ya Dar es Salaam ambayo hapa kwetu ndiyo kubwa kuliko zote,  imeendelea  kuwa  ya  mwisho  ikilinganishwa  na bandari  za  ukanda  huu  kama  vile  Durban,  Beira  na Mombasa.
74. Mheshimiwa Spika, ushindani wa mamlaka ya Bandari kwa bandari tajwa hapo juu hautakuwepo kwa sasa kutokana na sababu kubwa kwamba, majukumu ambayo yanatakiwa kufanywa na Bandari kama mamlaka sasa hivi yatakuwa ynafanywa na TASAC kama shipping agent, na hivyo kuiacha mamlaka kuwa na kazi za kupokea na kupakua mizigo kama ilivyo TICTS.

75. Mheshimiwa Spika, sheria namba 17 ya mwaka 2004 (The ports Act No17) imetaja bandari zilizopo kwenye mwambao wabahari  ya Hindi  Dar es salaam, Tanga, Mtwara, Kilwa Kivinje, Mkindani, Bagamoyo,  Kwale, Pangani,  Mafia, na Songosongo. Pia sheria hiyo imetaja bandari zingine 24 zilizoko Ziwa Victoria, 19 katika Ziwa Tanganyika na 11 katika Ziwa Nyasa.
76. Mheshimiwa Spika, sheria hiyo haitaji bandari 6 za mwambao wa bahari ya Hindi, Mfano Kisiju, Nyamisati, Mwambani, Chongolani Kilwa Kisiwani na Rukirya, 7 Ziwa Victoria  6 –ziwa Tanganyika na 4 –Ziwa Nyasa  lakini pia zipo jumla ya bandari zisizo rasmi (bubu) jumla la 312. Lakini ndizo zinazopewa kipaumbele na Mamlaka ya Bandari katika kuziendeleza.
77. Mheshimiwa Spika, bandari hizi bubu zinaendelea kutumika na serikali haipati mapato Kambi Rasmi yaUpinzani Bungeni  inataka TPA kuzirasimisha bandari hizi bubu zifanyekazi kulingana na kanuni na sheria ili kuongeza ukusanyaji wa mapato napia maswala ya ulinzi na usalama wa nchi. Aidha, TPA ina mpango gani wa kuziendeleza Bandari hizo ili ziweze kufanyakazi vyema na kuongeza mzunguko wa biashara katika maeneo husika?

78. Mheshimiwa Spika, kwa muda mrefu Kambi ya  Upinzania Bungen imekuwa inapigia kelele suala la muda mrefu wa kontena kukaa bandarini (Dwell time). Katika bandari  ya Dar es salaam kwa mujibu wa taarifa zilizopo muda huo umeongezeka kutoka wastani wa siku 9.8  mwaka 2015/2016 hadi wastani wa siku 10.5 mwaka 2017/2018.  Hali hii bado inachangia sana wafanyabiashara wengi kuondoa mizigo yao toka bandari ya Dar es Salaam na kwenda bandari za nchi za jirani

79. Mheshimiwa Spika, hali hii pia inachangiwa sana na uwezo mdogo wa usafirishaji kwa njia ya reli. Aidha, kuwepo kwa tozo ya kuhifadhi shehema (“Storage chargers”) inayotozwa na TPA kwa upande mmoja na warehouse rent” inayotozwa na TRA kwa shehena ileile kumeendelea pia kuwafanya wasafirishaji kukimbia bandarini ya Dar es  Salaam kwa utaratibu uliopo sasa mzigo unaruhusiwa  kutunzwa bandarini kwa siku 21 tu na baada ya hapo kuwekwa chini ya idara ya fedha kwa ajili ya kupigwa  mnada. Ni katika muda huu “Customs warehouse rent” inaanza kutozwa. Bandari zingine shindani katika ukanda huo haitozi kabisa hii na hivyo kuwavutia wasafirishaji. 

80. Mheshimiwa Spika, Kambi Rasmi ya Upinzani Bungeni inaitaka serikali kuharakisha ujenzi wa bandari kavu nje ya mji (Ubungo (ICD)

81. Mheshimiwa Spika, mpango wa uboreshaji wa bandari ya Dar es salaam unatekelezwa kwa kupitia mradi mkubwa ujulikanao kama  Dar es salaam (maritime gateway project (DMGP) unaotekelezwa kwa gharama ya Dola za kimerekani 421 mil. Katika gharama  hizo 82% ni mkopo hata benki ya Dunia, 2.8% ni msaada toka DFID na15.2% ni mapato yetu ya ndani.

82. Mheshimiwa Spika, Spika changamoto kubwa ya mradi huu ni ulipaji wa kodi ya ongezeko la thamani (Value added tax)

83. Mheshimiwa Spika, katika makubaliano yaliyowekwa mradi huu umesamehewa kodi hii utaratibu wa kupatia msamaha huo una mlolongo mrefu sana kiasi cha kupunguza kiasi ya Ujenzi. KRUB inataka serikali kupitia wizara ya fedha kuondoa urasimu uliokithiri ili kuwawezesha kumaliza kazi kwa muda.

84. Mheshimiwa Spika, mradi huu ulipitia hatua zote za upembuzi yakinifu kwa gharama kubwa uliohusisha makampuni makubwa ya nje (M/S Inros Lacker- ya Ujerumani) ambayo ilisaini Mkataba na TPA Juni 21, 2017 kwa gharama ya Euro 2.9 Milioni.
85. Mheshimiwa Spika, ujenzi wa gati la kushushia meli za magari (RoRo Berth) umekumbana na tatizo la udongo dhaifu (Soft soil). Hali hii imechelewesha ujenzi kutokakamilika kwa muda na pia kuongeza gharama ya ujenzi. KRUB inataka kupewa maelezo ni kwanini aliyefanya upembuzi yakinifu hakuona udhaifu huu wa udongo na wasimamizi wetu wa TPA nafasi yao ilikuwa nini?

86. Mheshimiwa Spika, ukiangalia sheria ya mamlaka ya Bandari kifungu cha 25 (c),((j) kuhusu kazi za Mamlaka ukiangalia kazi za TASAC na kwenye kwifungu vya 7(1) (c )na kuhusu exclusive mandate ya kufanya ship Tallying service, pia vifungu vya 10,11na 12 kuhusu; “Regulation of Maritime Environment, safety and Security na kile cha Regulation of maritime transport services”. Ukiangalia mengi ya majukumu haya yalikuwa ynafanywa na Mamlaka ya BANDARI, sasa yamehamishwa kwenda TASAC.
87. Mheshimiwa Spika, Kambi Rasmi ya Upinzani inauliza  kwa mazingira haya ya kisheria  mamlaka ya Bandari itawezaje kuwa shindani zaidi ya kuwa chombo cha kusubiri kupokea mizigo ya kupakia na kupakua kutoka kwenye meli?  Pia katika mazingira ambayo wafanyakazi wanaidai mamlaka malimbikizo ya mishahara na stahili zingine kwa miaka miwili na wafanyakazi zaidi ya robo wanafanyakazi kwa miaka minne lakini hawajapewa barua za kuthibitishwa kazini. Ari ya kuifanya mamlaka iwe shindani na Bandari zingine katika Ukanda wa Bahari ya Hindi  itatoka wapi?
iv. Ujenzi wa gati 13 na 14
88. Mheshimiwa Spika, katika hotuba zetu za nyuma tuliomba kupatiwa maelezo juu ya ushauri tulioutoa sambamba na ule wa Kamati ya Bunge ya Miundombinu kuhusu ujenzi wa gati hizo, nanukuu;

“Mheshimiwa Spika,  itakumbukwa  kuwa  katika Bunge  la  10 mkutano  wa  saba  wa  Bunge hilo kulikuwa  na  majadiliano ya kina kuhusiana na ujenzi wa ghati hizi, na Bunge liliagiza kuwa  mradi  huu  utekelezwe  kwa  kutumia  mkopo  kutoka Benki  ya  China  kama  ilivyopendekezwa  na  Mamlaka  ya Bandari. 

Kambi Rasmi ya Upinzani Bungeni ilitaka kupata majibu  juu ya masuala yafuatayo: 

a. Mchakato  wa  ujenzi  wa  Ghati  13  &  14  umefikia  wapi mpaka sasa? 

b. Baada  ya  kusitishwa  kwa  mchakato  na  mkataba  wa  awali  ni  hatua  gani  zimechukuliwa  na  serikali dhidi ya waliohusika na mchakato ambao ulikiuka  sheria za nchi. 

c. Ni  lini  ujenzi  wa  Ghati  hizi  utakamilika  ili  kuweza  kuendana na mpango mkuu wa bandari nchini? 

  Mheshimiwa Spika,  pamoja  na  Kambi Rasmi  ya Upinzani  Bungeni  kufanya  hivyo,  serikali  haikuona  nia  thabiti  ya kutekeleza  mradi  huo.  Aidha  miaka  miatatu  baadaye kamati  ya bunge  lako  tukufu  nayo  inaona  kuna  tija  kwa serikali kujenga  gati  namba  13  & 14  kama  mkakati  wa kuliongezea taifa mapato. Kambi rasmi ya upinzani bungeni inasisitiza  ushauri  huo  kama  ilivyoshauri  katika  bajeti  ya mwaka 2013/2014, ushauri ambao sasa kamati ya bunge ya miundombinu  pia  imeendelea  kushauri  katika  vikao  vyao na TPA.”
89. Mheshimiwa Spika, ukisoma hotuba ya Mheshimiwa Waziri Ujenzi katika Hotuba yake mwaka wa fedha 2016/17, wakati anasoma utekelezaji wa bajeti ya mwaka 2015/16 kuhusu ujenzi wa Gati Bandarini alisema kuwa, nanukuu;
“146. Mheshimiwa Spika, kazi ya uboreshaji na uongezaji wa kina katika gati Na. 1 hadi 7 na ujenzi wa gati jipya la kushushia magari eneo la Gerezani Creek katika bandari ya Dar es salaam kwa ufadhili wa Benki ya Dunia, TMEA na DfID zinaendelea. Nyaraka za zabuni kwa hatua ya pili na ya mwisho ya kupata mkandarasi wa kazi ya ujenzi zilitolewa Machi, 2016 kwa Wakandarasi sita waliofuzu katika hatua ya kwanza ya zabuni, na zinatarajiwa kufunguliwa Juni, 2016. Aidha, kampuni ya M/S Inros Lackner Ag kutoka Ujerumani tayari imeteuliwa kuwa Msimamizi wa kazi za ujenzi (Consultant for Works Supervision).

147. Mheshimiwa Spika, Mkataba kati ya TPA na Mshauri Mwelekezi wa kufanya Upembuzi Yakinifu wa namna bora ya kupanua na kuchimba ili kuongeza kina cha lango la kuingilia meli na eneo la kugeuzia meli (entrance channel and turning basin) ulisainiwa Desemba, 2015. Mshauri Mwelekezi alianza kazi Januari, 2016 na atakamilisha Julai, 2016. Aidha, kazi za kupanua, kuchimba na kuongeza kina  zinatarajiwa kuanza Oktoba, 2016 na kukamilika Novemba, 2017.

148. Mheshimiwa Spika, katika mwaka 2015/2016, Mamlaka ilipanga kujenga gati Na.13 na 14 kwa kushirikisha sekta binafsi kwa utaratibu wa Sanifu, Jenga, Endesha na Rejesha (Design, Build, Operate and Transfer - DBOT). Hata hivyo, kazi hiyo haikutekelezwa kutokana na kutokamilika kwa upembuzi yakinifu na usanifu wa awali utakaoonesha hali halisi ya mradi na gharama zake. Ujenzi wa gati hizi unatarajiwa kuanza mwaka 2017 kwa ufadhili wa Benki ya Dunia, TMEA na DfID baada ya upembuzi yakinifu na usanifu wa awali kukamilika. Ni matarajio yetu kuwa sekta binafsiitawekeza katika utoaji huduma na ujenzi wa maghala katika magati hayo.”

90. Mheshimiwa Spika, ukisoma vyema ni kwamba kazi ilitakiwa kuanza mwaka 2017, sasa ni mwaka 2019. Kambi Rasmi ya Upinzani tunasisitiza kupatiwa majibu kama tulivyoomba katika hotuba yetu ya mwaka 2016/17 kuhusiana na ujenzi wa Gati 13 na 14.

V. SEKTA YA MAWASILIANO

91. Mheshimiwa Spika, Data center (NIDC) ni kituo cha kisasa kabisa na kimejengwa kwa fedha nyingi.  Kituo hiki pia ni chanzo cha mapato ya serikali kikitumika kikamilifu.  Kuna taarifa kwamba kuwa ni makampuni /mashirika ya umma 56 tu na binafsi 23 tu ndiyo inayohifadhi data zao huko na kuingiza serikali  kiasi cha shilingi bilioni 1.56   kwa mwaka.

92. Mheshimiwa Spika, Kambi Rasmi ya Upinzani Bungeni inaishauri serikali kukitangaza kituo hiki ili makampuni mengi watunze data zao huko.

93. Mheshimiwa Spika,  serikali imetoa fedha nyingi kwa makampuni ya simu kupitia mfuko wa mawasiliano kwa wote (UCSAF) makampuni yaliyonufaika sana na uwekezaji huu ni Halotel, vodacomu  na TTCL. Madhumuni ya mfuko huo ni kuwafikishia huduma ya mawasiliano wananchi kwenye maeneo ya nchi ambayo hayana mvuto wa kibiashara pia. 

VI. HITIMISHO

94. Mheshimiwa Spika, kwa kuwa, miundombinu kwa kiwango kikubwa imekuwa ikichukua fedha nyingi kwenye bajeti ya Taifa ;

Na kwa kuwa; baadhi ya makampuni yanayojihusisha na uwekezaji wa miundombinu hiyo ni kutoka nje; 

Na kwa kuwa uwekezaji mzuri na wa muda mrefu kwa nchi zote ziliezoendelea ulifanyika kwenye elimu au rasilimali watu; 

Na kwa kuwa; sisi watanzania tumebakia kuwa muangaliaji na sio mshiriki katika uwekezaji huo ipasavyo, 

Hivyo basi, , Kambi Rasmi ya Upinzani inashauri changamoto zote tajwa zifanyiwe kazi kwa masilahi mapana ya Taifa letu.

95. Mheshimiwa Spika, baada ya kusema hayo kwa niaba ya Kambi Rasmi ya Upinzani, naomba kuwasilisha.

…………………………….

James F. Mbatia(Mb)

